
GIYOHVANDLIK VOSITALARINING NOQONUNIY 
MUOMALASIGA QARSHI KURASHISH: 

XALQARO-HUQUQIY HAMKORLIKNI RIVOJLANTIRISH 
TENDENSIYALARI

Musayev Djamaliddin Kamalovich,
Oʻzbekiston Respublikasi 

yuridik fanlar boʻyicha falsafa doktori, dotsent
ORCID: https://orcid.org/0000-0001-6452-6448 

e-mail: frank2271@mail.ru

Annotatsiya. Maqolada giyohvandlik vositalarining noqonuniy muomalasiga qarshi kurashish 
sohasida davlatlarning xalqaro huquqiy hamkorligi tushunchasi, mohiyati va oʻziga xos xususiyatlari 
tahlil qilingan. Xalqaro hamkorlikning huquqiy asoslari, prinsiplari, institutsional mexanizmlari 
va amalga oshirish shakllari yoritilgan. 1961-, 1971- va 1988-yillarda qabul qilingan BMT 
konvensiyalarining mazkur sohadagi xalqaro huquqiy hamkorlikni shakllantirishdagi oʻrni tahlil 
qilinib, ular oʻzaro bogʻliq yagona global huquqiy mexanizm sifatida baholangan. Shuningdek, oʻzaro 
huquqiy yordam, ekstraditsiya, axborot almashinuvi, nazorat ostida yetkazib berish va jinoiy aktivlarni 
aniqlash hamda musodara qilish kabi hamkorlik mexanizmlari formal-yuridik, qiyosiy-huquqiy, tizimli, 
mantiqiy va tarixiy-huquqiy metodlar asosida tadqiq etilgan. Giyohvandlik vositalarining noqonuniy 
muomalasida raqamli texnologiyalar, darknet, kripto-aktivlar va elektron dalillardan foydalanishning 
kengayishi mavjud xalqaro hamkorlik mexanizmlarini takomillashtirish zaruratini yuzaga keltirayotgani 
asoslangan. Xulosada muallif xalqaro huquqiy hamkorlikni kompleks funksional institut sifatida 
rivojlantirish borasidagi ilmiy-amaliy takliflarini ilgari surgan.

Kalit soʻzlar: giyohvandlik vositalari, noqonuniy muomala, narkotrafik, xalqaro huquqiy hamkorlik, 
transmilliy jinoyatchilik, BMT konvensiyalari, xalqaro huquqiy yordam, ekstraditsiya, elektron dalillar

БОРЬБА С НЕЗАКОННЫМ ОБОРОТОМ НАРКОТИЧЕСКИХ СРЕДСТВ: ТЕНДЕНЦИИ 
РАЗВИТИЯ МЕЖДУНАРОДНО-ПРАВОВОГО СОТРУДНИЧЕСТВА

Мусаев Джамалиддин Камалович, 
доктор философии по юридическим наукам, доцент,

начальник кафедры общеправовых дисциплин 
Таможенного института Таможенного комитета 

Республики Узбекистан

Аннотация. В статье проанализированы понятие, сущность и особенности международно-
правового сотрудничества государств в сфере борьбы с незаконным оборотом наркотических 

средств. Раскрыты правовые основы, принципы, институциональные механизмы и формы 
осуществления международного сотрудничества. Рассмотрена роль конвенций ООН 1961, 1971 
и 1988 годов в формировании международно-правового сотрудничества в данной сфере. Эти 
конвенции оценены как взаимосвязанные элементы единого глобального правового механизма. 
С использованием формально-юридического, сравнительно-правового, системного, логического 
и историко-правового методов исследованы такие механизмы сотрудничества, как взаимная 
правовая помощь, экстрадиция, обмен информацией, контролируемая поставка, выявление и 
конфискация активов преступного происхождения. Обосновано, что расширение использования 
цифровых технологий, даркнета и криптоактивов в незаконном обороте наркотических 
средств, а также возрастание значения электронных доказательств при расследовании 
таких преступлений обусловливают необходимость совершенствования существующих 
механизмов международного сотрудничества. В заключении представлены научно-практические 
предложения автора по развитию международно-правового сотрудничества как комплексного 
функционального института.

Ключевые слова: наркотические средства, незаконный оборот, наркотрафик, 
международно-правовое сотрудничество, транснациональная преступность, конвенции ООН, 
международная правовая помощь, экстрадиция, электронные доказательства

COMBATING ILLICIT DRUG TRAFFICKING: TRENDS IN THE DEVELOPMENT OF 
INTERNATIONAL LEGAL COOPERATION

Musaev Djamaliddin Kamalovich,
Head of the Department of General Legal Disciplines of Customs Institute, 

Customs Committee of the Republic of Uzbekistan, 
Doctor of Philosophy (PhD) in Law, Associate Professor

Abstract. The article analyses the concept, essence, and distinctive features of international legal 
cooperation among states in combating the illicit trafficking of narcotic drugs. It examines the legal 
foundations, principles, institutional mechanisms, and forms of such cooperation. The role of the United 
Nations conventions adopted in 1961, 1971, and 1988 in shaping international legal cooperation in 
this field is analysed, and these instruments are assessed as an interconnected global legal mechanism. 
The article also explores mechanisms of cooperation such as mutual legal assistance, extradition, 
information exchange, controlled delivery, and the identification and confiscation of criminal assets, 
using formal-legal, comparative-legal, systemic, logical, and historical-legal methods. It substantiates 
that the expanding use of digital technologies, the darknet, crypto-assets, and electronic evidence 
in the illicit trafficking of narcotic drugs creates a need to further improve existing mechanisms of 
international cooperation. In conclusion, the author puts forward scholarly and practical proposals for 
the development of international legal cooperation as a comprehensive functional institution. 

Keywords: narcotic drugs, illicit trafficking, drug trafficking, international legal cooperation, 
transnational crime, UN conventions, mutual legal assistance, extradition, electronic evidence

Kirish 
XXI asrda giyohvandlik vositalarining 

noqonuniy muomalasi xalqaro xavfsizlikka 
jiddiy tahdid soluvchi transmilliy jinoyatchi-
likning xavfli shakllaridan biri hisoblanadi. 
Mazkur jinoiy faoliyat ishlab chiqarish, 
tashish, tranzit, moliyalashtirish va tarqatish 

kabi bir nechta davlat hududlarini qamrab 
oluvchi bosqichlardan iborat boʻlgani sababli 
unga qarshi kurashishni faqat milliy huquqiy 
vositalar doirasida samarali tashkil etish im-
koniyati cheklangan.

Giyohvandlik vositalarining noqonu-
niy muomalasiga qarshi kurashish, jinoiy 

aktivlarni musodara qilish hamda aybdor 
shaxslarni javobgarlikka tortishda davlatlar 
o‘rtasidagi xalqaro-huquqiy hamkorlik mu-
him mexanizm hisoblanadi.

Mazkur sohadagi xalqaro hamkorlik-
ning asosiy huquqiy bazasini 1961-yilgi 
Giyohvandlik vositalari toʻgʻrisidagi Yagona 
konvensiya, 1971-yilgi Psixotrop moddalar 
toʻgʻrisidagi konvensiya va 1988-yilgi Giyoh-
vandlik vositalari va psixotrop moddalarning 
noqonuniy muomalasiga qarshi kurashish 
toʻgʻrisidagi BMT konvensiyasi tashkil etadi. 
Ushbu konvensiyalar asosida shakllangan 
tizim anʼanaviy narkotrafikka qarshi kura-
shishda muhim rol oʻynagan. Biroq raqamli 
texnologiyalarning jadal rivojlanishi narko-
tiklar savdosining yangi shakllarini – darknet 
platformalari, kripto-aktivlar, elektron toʻlov 
vositalari va raqamli kommunikatsiyalardan 
foydalanishni keltirib chiqarmoqda. Natijada 
1961-, 1971- va 1988-yilgi konvensiyalar 
asosida shakllangan xalqaro huquqiy me-
xanizmlar bilan zamonaviy narkotrafikning 
raqamli shakllari oʻrtasida sezilarli huquqiy 
nomuvofiqlik yuzaga kelgan. Xususan, elek-
tron axborot almashinuvi, elektron dalillarni 
tan olish, raqamli kriminalistika va tezkor 
xalqaro hamkorlik mexanizmlari yetarli 
darajada rivojlanmaganligi amaliyotda jiddiy 
qiyinchiliklar tugʻdirmoqda.

Shu bois tadqiqotning ilmiy muammosi –  
giyohvandlik vositalarining noqonuniy 
muomalasiga qarshi kurashish sohasidagi 
mavjud xalqaro huquqiy mexanizmlarning 
raqamli texnologiyalar sharoitida yetarli 
emasligi va ularni takomillashtirishning 
nazariy-huquqiy asoslarini ishlab chiqish 
zaruratidan iborat.

Tadqiqotning maqsadi – giyohvandlik vo-
sitalarining noqonuniy muomalasiga qarshi 
kurashish sohasida davlatlarning xalqaro 
huquqiy hamkorligi tushunchasi, mohiyati 
va oʻziga xos xususiyatlarini aniqlash hamda 
uni raqamli texnologiyalar sharoitida tako-
millashtirishning nazariy-huquqiy asoslarini 
ishlab chiqishdir. 

Ushbu maqsadga erishish uchun quyidagi 
vazifalar belgilangan:

– giyohvandlik vositalarining noqonuniy 
muomalasiga qarshi kurashish boʻyicha 
xalqaro huquqiy hamkorlik tushunchasi va 
mohiyatini ochib berish;

– 1961-, 1971- va 1988-yilgi BMT konven-
siyalari asosida shakllangan mexanizmlar-
ning zamonaviy holatini tahlil qilish;

– raqamli texnologiyalar (darknet, kripto-
aktivlar, elektron dalillar) taʼsirida yuzaga 
kelgan huquqiy boʻshliqlarni aniqlash;

– xalqaro huquqiy hamkorlikni takomil-
lashtirishning nazariy-huquqiy asoslarini 
ishlab chiqish.

Ilmiy yangilik shundan iboratki, tadqiqot-
da anʼanaviy xalqaro huquqiy mexanizmlar 
bilan raqamli narkotrafik oʻrtasidagi nomu-
vofiqlik tizimli tarzda tahlil qilindi va elek-
tron axborot almashinuvi, elektron dalillarni 
tan olish hamda raqamli kriminalistika soha-
sida xalqaro hamkorlikni rivojlantirishning 
konkret nazariy-huquqiy yoʻnalishlari taklif 
etildi.

Tadqiqotda formal-yuridik, qiyosiy-hu-
quqiy, tizimli, mantiqiy va tarixiy-huquqiy 
metodlar majmuasi qoʻllandi. Formal-yuridik 
metod orqali 1961-, 1971- va 1988-yilgi 
BMT konvensiyalarining normalari, ularning 
davlatlarga yuklaydigan majburiyatlari va 
amaliyotda qoʻllanishi tahlil qilindi. Qiyo-
siy-huquqiy metod asosida xorijiy va milliy 
olimlarning (Neyil Boyster, Rojer S. Klark, 
Sherif Bassioni, Yvon Dandurand, Luiz Shelli, 
A. Saidov, A. Matchonov va boshqalar) yonda-
shuvlari oʻzaro solishtirildi, ularning farqlari 
va ziddiyatlari ochib berildi. Tizimli yonda-
shuv orqali konvensiyalar, xalqaro tashkilot-
lar (UNODC, INCB) va davlatlararo hamkorlik 
mexanizmlarining oʻzaro bogʻliqligi, shuning-
dek, raqamli texnologiyalar taʼsirida yuzaga 
kelgan huquqiy boʻshliqlar kompleks tarzda 
oʻrganildi.

Tadqiqotning muhim metodologik xusu-
siyati shundaki, anʼanaviy xalqaro huquqiy 
mexanizmlar bilan zamonaviy raqamli tah-

didlar (darknet, kripto-aktivlar, elektron da-
lillar) oʻrtasidagi nomuvofiqlik maxsus tahlil 
obyekti sifatida tanlandi. Bu yondashuv faqat 
mavjud normalarni tavsiflash bilan chek-
lanmay, ularning amaliy samaradorligi va 
takomillashtirish yoʻllarini aniqlashga eʼtibor 
qaratildi. Shuningdek, tadqiqotda zamonaviy 
narkotrafikda raqamli texnologiyalar, krip-
to-aktivlar, darknet va elektron dalillardan 
foydalanish bilan bogʻliq yangi tahdidlar ham 
tahlil qilindi. 

Asosiy qism
Yangi zelandiyalik olim Neyl Boysterning  

fikricha, giyohvandlik vositalarining noqonu-
niy muomalasi xalqaro emas, balki transmil-
liy jinoyat hisoblanadi (Boister, 2018). Shu-
ning uchun davlatlarning mazkur sohadagi 
hamkorligi universal yurisdiksiya emas, balki 
shartnomaviy majburiyatlarga asoslanishi 
lozim. Olim taʼkidlaydiki, 1988-yilgi BMT 
Konvensiyasi davlatlarning milliy huquq ti-
zimlarini muayyan darajada uygʻunlashtirgan 
boʻlsa-da, jinoyat yurisdiksiyasi milliy suve-
renitet doirasida saqlanib qolgan.

Fikrimizcha, N.  Boyster transmilliy ji-
noyatchilikning shartnomaviy xususiyatini 
asosli ochib bergan. Biroq uning konsepsi-
yasida raqamli muhit, kriptovalyuta orqali 
giyohvandlik savdosi va sunʼiy intellekt tex-
nologiyalarining huquqiy ahamiyati yetarlicha 
yoritilmagan. XXI asrda davlatlarning xalqaro 
hamkorligi faqat shartnomalar ijrosi bilan 
cheklanmay, raqamli maʼlumotlar almashinu-
vi, elektron dalillarni tan olish va sunʼiy intel-
lekt asosida xavflarni baholash mexanizmlari-
ni ham qamrab olishi lozim (Boister, 2018).

Akademik A.  Saidov (2001) xalqaro hu-
quqni davlatlar oʻrtasidagi munosabatlarni 
tartibga soluvchi universal huquqiy tizim 
sifatida tavsiflaydi. Uning fikricha, xalqaro 
hamkorlikning huquqiy asosini xalqaro shart-
nomalar, xalqaro odat normalari hamda xal-
qaro tashkilotlar doirasida qabul qilinadigan 
hujjatlar tashkil etadi.

Muallifning fikricha, ushbu yondashuv 
xalqaro huquq nazariyasi uchun fundamental 

ahamiyatga ega boʻlsa-da, mazkur tadqiqot 
nuqtayi nazaridan u yetarli emas. Chunki 
giyohvandlik vositalarining noqonuniy 
muomalasiga qarshi kurashish sohasida 
davlatlarning hamkorligi oddiy shartnoma-
viy munosabatlar bilan cheklanmaydi. Bu 
sohada axborot almashinuvi, qoʻshma tezkor 
tadbirlar, moliyaviy monitoring, raqamli 
platformalar, sunʼiy intellekt texnologiyalari, 
transchegaraviy surishtiruvlar kabi yangi 
mexanizmlar shakllangan. 

Zamonaviy xalqaro huquq nazariyasida 
giyohvandlik vositalarining noqonuniy muo-
malasiga qarshi kurashish BMTning asosiy 
yoʻnalishlaridan biri hisoblanib, mazkur 
sohada davlatlar oʻrtasidagi hamkorlik xal-
qaro huquqning mustaqil funksional instituti 
sifatida shakllangan.

Xalqaro huquq nazariyasida “davlatlar-
ning xalqaro huquqiy hamkorligi” tushun-
chasiga yagona taʼrif mavjud emas. Biroq 
olimlarning aksariyati mazkur institutni dav-
latlarning umumiy manfaatlarni taʼminlash 
maqsadida xalqaro huquq normalari asosida 
amalga oshiriladigan kelishilgan faoliyat sifa-
tida baholaydilar.

Rojer S. Klark xalqaro jinoyat huquqining 
rivojlanishida BMT konvensiyalarining 
oʻrnini tahlil qilib, giyohvandlik vositalariga 
qarshi kurashish sohasida davlatlar hamkor-
ligining asosiy huquqiy manbayi universal 
konvensiyalar ekanini taʼkidlaydi. Uning 
fikricha, mazkur sohadagi xalqaro huquqning 
asosiy vazifasi davlatlarning jinoyat huquqini 
yaqinlashtirish hisoblanadi (Clark, 1994).

Fikrimizcha, olim milliy qonunchiliklar-
ning uygʻunlashuviga katta ahamiyat beradi. 
Biroq amaliyot shuni koʻrsatadiki, hatto 
huquqiy normalar bir xil boʻlgan davlatlarda 
ham hamkorlik darajasi institutsional imko-
niyatlarga bogʻliq.  Shuning uchun huquqiy 
unifikatsiya bilan bir qatorda axborot texno-
logiyalari va tezkor hamkorlik mexanizmlari 
ham rivojlantirilishi zarur.

Giyohvandlik vositalarining noqonuniy 
muomalasiga qarshi kurashish sohasida 

davlatlarning xalqaro huquqiy hamkorligi – 
xalqaro shartnomalar, xalqaro odat huquqi 
hamda xalqaro tashkilotlar qarorlari aso-
sida davlatlarning giyohvandlik vositalari, 
psixotrop moddalar va prekursorlarning 
noqonuniy muomalasini oldini olish, aniq-
lash, cheklash, tergov qilish, jinoyatchilarni 
javobgarlikka tortish hamda ushbu jinoyatlar 
oqibatlarini bartaraf etishga qaratilgan mu-
vofiqlashtirilgan huquqiy, institutsional va 
amaliy faoliyatidir.

Mazkur taʼrif xalqaro huquqning umumiy 
prinsiplari bilan bir qatorda, BMTning 1961-, 
1971- va 1988-yilgi konvensiyalarida belgi-
langan majburiyatlarni ham qamrab oladi.

AQSHlik olim Devid P. Styuart xalqaro 
shartnomalar huquqi sohasidagi yetakchi 
olimlardan biri boʻlib, u xalqaro shartnoma-
larning milliy huquq tizimida amal qilishi va 
ijro etilishi davlatlarning oʻz majburiyatlarini 
vijdonan bajarish prinsipiga tayanishini 
taʼkidlaydi. Giyohvandlik vositalariga qarshi 
kurashish sohasida ham davlatlar oʻz zim-
masiga olgan xalqaro majburiyatlarni milliy 
qonunchilik orqali amalga oshirishi shart 
(Stewart, 1989).

Fikrimizcha, Devid Styuart xalqaro 
shartnomalarning yuridik kuchini yuqori ba-
holaydi. Biroq amaliyotda ayrim davlatlarda 
siyosiy omillar, institutsional imkoniyatlar 
va moliyaviy resurslar yetishmasligi tufayli 
shartnomalar toʻliq ijro etilmaydi. Muallifning 
fikricha, xalqaro monitoring mexanizmla-
rini kuchaytirish mazkur muammoni hal 
etishda muhim ahamiyatga ega. Mazkur 
sohadagi xalqaro hamkorlikning mohiyati 
davlatlar oʻrtasida huquqiy majburiyatlar-
ning muvofiqlashtirilgan tarzda bajarilishini 
taʼminlashdan iborat.

Avstraliyalik olim Ben Saulning (2014) 
fikricha, giyohvandlikka qarshi kurashish 
inson huquqlarini cheklash hisobiga amalga 
oshirilmasligi lozim. Davlatlar xalqaro ham-
korlikni amalga oshirishda inson huquqlari 
boʻyicha xalqaro standartlarga qatʼiy rioya 
qilishi shart.

Fikrimizcha, Ben Saul inson huquqlari 
ustuvorligini asosli himoya qiladi. Biroq gi-
yohvandlik vositalari noqonuniy muomala-
sining transmilliy xususiyati ayrim hollarda 
davlatlardan tezkor choralarni talab etadi. 
Inson huquqlari va milliy xavfsizlik oʻrtasida 
mutanosib huquqiy mexanizm shakllantiri-
lishi lozim. Bu yerda asosiy maqsad xalqaro 
tinchlik va xavfsizlikni taʼminlash, inson 
hayoti va sogʻligʻini muhofaza qilish, trans-
milliy uyushgan jinoyatchilikni cheklash, 
terrorizmni moliyalashtirish manbalarini 
qisqartirish, noqonuniy moliyaviy oqim-
larni bartaraf etish va davlatlarning milliy 
xavfsizligini mustahkamlash hisoblanadi. 
Shu jihatdan mazkur hamkorlik nafaqat hu-
quqiy munosabat, balki xalqaro xavfsizlikni 
taʼminlashning muhim institutsional mexa-
nizmi hamdir. 

Xalqaro huquqiy hamkorlikning dav-
latlarning suveren tengligi, ichki ishlarga 
aralashmaslik, inson huquqlariga rioya qilish, 
vijdonan bajarish, xalqaro javobgarlik, oʻzaro 
ishonch va oʻzaro yordam kabi prinsiplari 
alohida ahamiyatga ega.

Italiyalik olim Antonio Maria Kosta 
BMTning Narkotiklar va jinoyatchilik 
boʻyicha boshqarmasi (UNODC)ning sobiq 
Ijroiya direktori sifatida giyohvandlikka 
qarshi global hamkorlik konsepsiyasini rivoj-
lantirgan. Uning fikricha, narkotrafik xalqaro 
uyushgan jinoyatchilikning iqtisodiy asosini 
tashkil etadi (Costa, 2008).

Olim global hamkorlikni kuchaytirish 
zarurligini asoslaydi. Lekin uning ishlarida 
mintaqaviy tashkilotlarning mustaqil huqu-
qiy mexanizmi yetarlicha tahlil qilinmagan. 
Muallif Turkiy davlatlar tashkiloti va SHHT 
kabi mintaqaviy institutlar kelajakda muhim 
ahamiyat kasb etishini taʼkidlaydi.

Oʻzbekiston Respublikasida giyohvand-
lik vositalarining noqonuniy muomalasiga 
qarshi samarali kurashishni tashkil etish 
muammosi, tabiiyki, davlatda jinoyatchilik 
bilan bogʻliq vaziyatni barqarorlashtirish 
jarayonida yetakchi oʻrinni egallaydi. 

Buyuk britaniyalik Uilyam Gilmorning 
fikricha, narkotrafikka qarshi kurashishda 
pul yuvishga qarshi xalqaro mexanizmlar 
hal qiluvchi ahamiyat kasb etadi (Gilmore, 
2004). Fikrimizcha, ushbu yondashuvni 
qoʻllab-quvvatlash kerak. Biroq zamonaviy 
kriptovalyutalar va raqamli aktivlardan 
foydalanish holatlari mazkur konsepsiyani 
yanada kengaytirishni talab qiladi.

Davlatda roʻy berayotgan ijtimoiy-iqtiso-
diy oʻzgarishlar, jamiyat xolisona boshidan 
kechirayotgan qiyinchiliklar qonun chiqa-
ruvchi va ijro etuvchi hokimiyat organlaridan 
giyohvandlik vositalarning noqonuniy muo-
malasiga qarshi kurashishda yanada tako-
millashtirilgan tizim ishlab chiqishni taqozo 
etmoqda.

BMT doirasida qabul qilingan 1961-yilgi 
Giyohvandlik vositalari toʻgʻrisidagi Yagona 
konvensiya giyohvandlik vositalarini xal-
qaro nazorat qilish tizimining fundamental 
huquqiy asosini tashkil etadi. Mazkur kon-
vensiyaning asosiy maqsadi giyohvandlik 
vositalaridan faqat tibbiy va ilmiy maqsad-
larda foydalanishni taʼminlash, noqonuniy 
ishlab chiqarish va tarqatishning oldini olish 
va davlatlarning nazorat tizimlarini muvofiq-
lashtirishdan iborat. 

Tadqiqot natijasida giyohvandlik vosi-
talarining noqonuniy muomalasiga qarshi 
kurashish sohasida davlatlarning xalqaro 
huquqiy hamkorligi xalqaro ommaviy hu-
quqning mustaqil funksional instituti sifatida 
shakllangani aniqlandi. Biroq ushbu institut-
ning mazmuni va samaradorligi turli olimlar 
tomonidan bir xil baholanmaydi.

Fransiyalik olim Pyer-Mari Dyupui xal-
qaro huquqda davlatlarning xalqaro majbu-
riyatlari umumiy manfaatlarni taʼminlashga 
qaratilganini taʼkidlaydi. Uning fikricha, 
giyohvandlikka qarshi kurashish xalqaro 
hamjamiyatning umumiy manfaati hisoblana-
di (Dupuy, 1992).

Muallif mazkur yondashuvni qoʻllab-
quvvatlaydi. Biroq umumiy manfaat konsep-
siyasi amaliy hamkorlik mexanizmlari bilan 

mustahkamlanmasa, huquqiy samaradorlik-
ka erishish qiyin. Konvensiya – giyohvandlik 
vositalarining yagona xalqaro roʻyxatini, 
milliy nazorat organlarining vazifalarini va 
hisobot berish mexanizmlarini belgilaydi. 

1961-yilgi konvensiya birinchi mar-
ta giyohvandlik vositalari muomalasini 
xalqaro huquqiy nazorat obyekti sifatida 
belgiladi. Biroq mazkur konvensiya dastlab 
asosan nazorat va maʼmuriy mexanizmlarga 
yoʻnaltirilgan boʻlib, narkotrafik bilan bogʻliq 
uyushgan jinoyatchilikka qarshi jinoyat-hu-
quqiy choralarni yetarlicha qamrab olma-
gandi. Shu sababli keyingi xalqaro hujjatlarni 
qabul qilish zarurati yuzaga keldi.

Belgiyalik olim Sedrik Ringart davlat 
yurisdiksiyasi masalalarini tahlil qilib, trans-
milliy jinoyatchilikka qarshi kurashishda 
eksterritorial yurisdiksiyaning ahamiyatini 
koʻrsatadi (Ryngaert, 2008).

Fikrimizcha, eksterritorial yurisdiksiya 
muhim ahamiyatga ega. Biroq uni qoʻllash 
davlat suvereniteti prinsipiga zid kelmasligi 
lozim.

1961-yilgi Yagona konvensiya giyoh-
vandlik vositalarini xalqaro nazorat obyekti 
sifatida belgilab, asosan maʼmuriy va nazorat 
mexanizmlariga yoʻnaltirilgan. U jinoiy taʼqib 
va uyushgan jinoyatchilikka qarshi chora-
lar boʻyicha yetarli normalarni oʻz ichiga 
olmagan. 1971-yilgi Psixotrop moddalar 
toʻgʻrisidagi konvensiya xalqaro nazorat 
tizimini kengaytirib, yangi turdagi psixoaktiv 
moddalarni huquqiy tartibga solish imkonini 
berdi. 

1971-yilgi konvensiyaning asosiy ahami-
yati uning moddalar doirasini kengaytirgani-
da emas, balki xalqaro huquqda “yangi paydo 
boʻlayotgan psixoaktiv tahdidlarga mosla-
shuvchan huquqiy mexanizm” shakllanishiga 
asos solganida namoyon boʻladi. Biroq maz-
kur konvensiyada jinoiy taʼqib mexanizm-
lari cheklanganligi sababli uning normalari 
1988-yilgi konvensiya bilan toʻldirildi.

1988-yilgi konvensiya mazkur sohadagi 
xalqaro huquqiy hamkorlikning eng muhim 

hujjatlaridan biri hisoblanadi. Uning asosiy 
xususiyati – giyohvandlik vositalarining 
noqonuniy muomalasini transmilliy jinoyat 
sifatida tan olishidir.  Konvensiya davlatlarga 
bir qancha majburiyatlarni yuklaydi. Unga 
muvofiq, ishtirokchi davlatlar giyohvandlik 
vositalarining noqonuniy ishlab chiqarilishi, 
sotilishi, tashilishi, saqlanishi va moliya-
lashtirilishini jinoyat sifatida eʼtirof etishlari 
shart. Bundan tashqari, hujjat xalqaro hu-
quqiy yordam doirasida tergov material-
larini almashish, dalillarni taqdim etish va 
protsessual harakatlarni amalga oshirish 
tartibini belgilaydi hamda giyohvandlik bilan 
bogʻliq qilmishlarni ekstraditsiya qilinadigan 
jinoyatlar sirasiga kiritadi. Bu esa “jinoyatchi 
uchun xavfsiz hudud qoldirmaslik” prinsipini 
taʼminlashga xizmat qiladi.

AQSHlik olim Sherif Bassioni xalqaro 
jinoyat huquqining fundamental nazariyasini 
ishlab chiqqan olimlardan biri hisoblanadi. U 
xalqaro hamkorlikning asosi aut dedere aut 
judicare (yo topshir – ekstraditsiya qil yo sud 
qil)prinsipi ekanligini taʼkidlaydi (Bassiouni, 
2008).

Muallif mazkur prinsipni qoʻllab-quvvat-
laydi. Biroq giyohvandlik sohasida bu prin-
sipni amalga oshirish uchun ekstraditsiya 
tartiblarini soddalashtirish zarur.

1971-yilgi konvensiya nazorat doirasini 
psixotrop moddalarga kengaytirdi va “yangi 
paydo boʻlayotgan psixoaktiv tahdidlarga 
moslashuvchan mexanizm” gʻoyasini shakl-
lantirdi. Biroq jinoiy taʼqib mexanizmlari 
cheklanganligicha qoldi.

1988-yilgi konvensiyadagi eng muhim 
institutlardan biri nazorat ostida yetkazib 
berish (controlled delivery) hisoblanadi. 
Ushbu mexanizm huquqni muhofaza qiluvchi 
organlarga narkotik yuklarni darhol ushlash 
oʻrniga ularning butun jinoiy tarmogʻini aniq-
lash imkonini beradi.

Davlatlarning mazkur sohadagi ham-
korligi quyidagi fundamental prinsiplarga 
asoslanadi: davlatlar xalqaro hamkorlikda 
teng huquqli ravishda ishtirok etadi, xalqaro 

shartnomalar vijdonan bajarilishi shart. Bu 
prinsip 1969-yilgi Xalqaro shartnomalar 
huquqi toʻgʻrisidagi Vena konvensiyasida 
mustahkamlangan. Xalqaro hamkorlik dav-
latlarning ichki huquq tizimiga noqonuniy 
aralashishni anglatmaydi. 

Buyuk Britaniyalik olim Rodjer OʻKif 
xalqaro huquqda yurisdiksiya va davlatlar 
hamkorligi masalalarini tahlil qilib, xal-
qaro shartnomalarning amaliyotda bir xil 
qoʻllanishi muhimligini taʼkidlaydi (OʻKeefe, 
2015). Muallifning fikricha, xalqaro huquq 
normalarining samaradorligi ularning qabul 
qilinishi bilan emas, balki milliy amaliyotda 
bir xil tatbiq etilishi bilan belgilanadi. Shu 
nuqtayi nazardan giyohvandlik vositalari-
ning noqonuniy muomalasiga qarshi kura-
shish sohasida davlatlar oʻrtasida qonun-
chilikni uygʻunlashtirish bilan bir qatorda 
huquqni qoʻllash amaliyoti, raqamli axborot 
almashinuvi va qoʻshma tergov mexanizmla-
rini takomillashtirish alohida ahamiyat kasb 
etadi.

1988-yilgi konvensiya eng muhim buri-
lish nuqtasi boʻldi: noqonuniy muomalani 
transmilliy jinoyat sifatida tan oldi, ekstra-
ditsiya, oʻzaro huquqiy yordam, nazorat os-
tida yetkazib berish va aktivlarni musodara 
qilish institutlarini mustahkamladi.

Qiyosiy tahlil shuni koʻrsatadiki, uchta 
konvensiya yagona global mexanizmni tash-
kil etadi, biroq ularning hech biri raqamli 
texnologiyalar sharoitida yuzaga kelgan mu-
ammolarni toʻliq qamrab olmaydi. Xususan:

–	 darknet platformalarida amalga 
oshiriladigan bitimlar anʼanaviy “tashish” va 
“sotish” tushunchalariga toʻliq mos kelmaydi;

–	 kripto-aktivlar orqali moliyalashtirish 
1988-yilgi konvensiyaning moliyaviy kuzatuv 
normalariga qiyinchilik bilan tatbiq etiladi;

–	 elektron dalillarni tan olish va raqamli 
kriminalistika boʻyicha yagona xalqaro stan-
dartlar mavjud emas.

Bu holatlar konvensiyalar normalarining 
toʻgʻridan toʻgʻri tatbiq etilishida huquqiy 
boʻshliqlar yaratmoqda.

Hindistonlik Bimal N. Patel (2005) xalqa-
ro huquqda davlatlarning hamkorligi, xalqaro 
tashkilotlar faoliyati va global xavfsizlik 
masalalarini tadqiq qilgan olimlardan biri 
hisoblanadi. Uning fikricha, zamonaviy trans-
milliy tahdidlar, jumladan, giyohvandlik vo-
sitalarining noqonuniy muomalasiga qarshi 
kurashish davlatlarning alohida harakatlarini 
emas, balki xalqaro huquqiy majburiyatlarni 
muvofiqlashtirishga asoslangan hamkorlik 
modelini talab qiladi. Patel xalqaro tashki-
lotlarni davlatlar oʻrtasidagi hamkorlikni 
muvofiqlashtiruvchi huquqiy institut sifatida 
baholaydi.

Fikrimizcha, Bimal Patel xalqaro tashki-
lotlarning muvofiqlashtiruvchi rolini asosli 
ravishda koʻrsatgan. Biroq muallifning fikri-
cha, bugungi kunda xalqaro tashkilotlar fao-
liyatini faqat institutsional muvofiqlashtirish 
bilan cheklash yetarli emas. Giyohvandlik vo-
sitalarining noqonuniy muomalasida raqamli 
texnologiyalardan foydalanish kengayib 
borayotgani sababli xalqaro tashkilotlar doi-
rasida yagona axborot-texnologik hamkorlik 
mexanizmlarini shakllantirish zarur.

Giyohvandlik vositalarining noqonuniy 
muomalasiga qarshi kurashish sohasida dav-
latlarning xalqaro huquqiy hamkorligi zamo-
naviy xalqaro huquqning kompleks instituti 
sifatida namoyon boʻladi.

Mazkur institutning huquqiy tabiati faqat 
davlatlar oʻrtasidagi shartnomaviy muno-
sabatlar bilan cheklanmaydi,  balki xalqaro 
shartnomalar, xalqaro tashkilotlar faoliyati, 
mintaqaviy hamkorlik mexanizmlari, milliy 
qonunchilikni uygʻunlashtirish, huquqni 
muhofaza qiluvchi organlarning amaliy ham-
korligi va axborot-texnologik mexanizmlar 
yigʻindisi orqali shakllanadi. 

Shu nuqtayi nazardan, mazkur sohadagi 
xalqaro huquqiy hamkorlikni anʼanaviy dav-
latlararo hamkorlik shakli sifatida emas, balki 
koʻp darajali xalqaro huquqiy boshqaruv me-
xanizmi sifatida baholash maqsadga muvofiq.

Kanadalik olim Yvon Dandurand transmilliy 
uyushgan jinoyatchilikka qarshi kurashish 

sohasidagi yetakchi mutaxassislardan biri 
hisoblanadi. Uning fikricha, narkotrafik kabi ji-
noyatlar davlatlararo hamkorlikning uch asosiy 
elementi – huquqiy uygʻunlashtirish, institut-
sional hamkorlik va tezkor axborot almashishni 
talab qiladi (Dandurand & Chin, 2004). 

Fikrimizcha, olimning transmilliy jino-
yatchilikka kompleks yondashuvi qoʻllab-
quvvatlanadi. Biroq zamonaviy sharoitda 
mazkur uch elementga yana bir muhim 
yoʻnalish – raqamli kriminalistika va elektron 
dalillar bilan ishlash mexanizmi qoʻshilishi 
lozim.

Xalqaro huquq nazariyasida giyohvandlik 
vositalarining noqonuniy muomalasiga qar-
shi davlatlar hamkorligi turlicha talqin qilin-
gan boʻlsa-da, mazkur tushunchaga yagona 
universal taʼrif shakllanmagan. Oʻzbekistonlik 
professor A.  Matchonov (2020) xalqaro 
hamkorlikning asosiy vazifasi davlatlarning 
xalqaro shartnomalar boʻyicha qabul qilgan 
majburiyatlarini bajarish mexanizmini 
taʼminlashdan iborat ekanligini taʼkidlaydi. U 
xalqaro tashkilotlar, ikki tomonlama va koʻp 
tomonlama bitimlarni hamkorlikning asosiy 
huquqiy vositasi sifatida baholaydi.

Muallifning fikricha, ushbu yondashuv 
xalqaro huquq nazariyasi nuqtayi nazaridan 
asosli boʻlsa-da, zamonaviy narkotrafikning 
xususiyatlari uni yanada kengroq talqin qi-
lishni talab etadi. Hozirgi davrda transmilliy 
jinoiy tarmoqlar kriptovalyuta, darknet, elek-
tron toʻlov tizimlari va raqamli kommunikat-
siyalardan foydalanmoqda. Shuning uchun 
faqat shartnomaviy majburiyatlarni bajarish 
mazkur tahdidlarga qarshi turish uchun ye-
tarli chora emas. 

AQSHlik olim Luiz Shelli transmilliy 
uyushgan jinoyatchilik va globallashuv 
oʻrtasidagi munosabatlarni tadqiq qilgan 
(Shelley, 2014). Uning fikricha, narkotiklar 
savdosi global iqtisodiy tizimlardan foydala-
nuvchi uyushgan jinoiy tarmoqlar faoliyati 
bilan bogʻliq. 

Fikrimizcha, Shellining iqtisodiy yon-
dashuvi muhim ahamiyatga ega. Biroq 

giyohvandlik vositalarining noqonuniy muo-
malasiga qarshi kurashishda faqat moliyaviy 
oqimlarni nazorat qilish emas, balki huquqiy 
mexanizmlarni unifikatsiya qilish ham talab 
etiladi.

Tadqiqot natijalarini xalqaro huquq naza-
riyasidagi mavjud yondashuvlar bilan solish-
tirish giyohvandlik vositalarining noqonuniy 
muomalasiga qarshi kurashish sohasida 
davlatlarning xalqaro huquqiy hamkorligiga 
nisbatan bir necha konseptual maktablar 
mavjudligini koʻrsatdi. Ular oʻrtasidagi farqlar 
nafaqat nazariy, balki amaliy ahamiyatga ega.

Birinchi guruh olimlar (N. Boyster,  
A. Matchonov) hamkorlikni asosan shartno-
maviy institut sifatida baholaydi. Boysterning 
“transmilliy jinoyat” konsepsiyasi 1988-yilgi 
konvensiyaning mohiyatiga mos keladi va 
universal yurisdiksiyani rad etishi bilan suve-
renitet prinsipini himoya qiladi. Matchonov 
ham shartnomaviy majburiyatlar va xalqaro 
huquqiy yordamni markazga qoʻyadi. Bu yon-
dashuvning kuchli tomoni – huquqiy aniqligi 
va davlatlar roziligiga asoslanishidir. Zaif 
tomoni esa raqamli muhitda yuzaga kelgan 
yangi munosabatlarni (darknet bitimlari, 
kripto-aktivlar harakati, elektron dalillar) 
qamrab ololmasligidir. Shartnomaviy model 
oʻz-oʻzidan tezkorlik va texnologik mosla-
shuvchanlikni taʼminlamaydi.

Ikkinchi guruh (Rojer S. Klark, Devid P. 
Styuart) xalqaro majburiyatlarni vijdonan 
bajarish va huquqiy tizimlarni muvofiq-
lashtirish prinsipiga urgʻu beradi. Bunda 
Klark milliy jinoyat qonunchiliklarini oʻzaro 
yaqinlashtirish va universal standartlarga 
keltirishni asosiy vazifa deb biladi. Styuart 
esa shartnomalarning milliy huquqda amal 
qilishini xalqaro majburiyatlarni vijdonan 
bajarish prinsipiga bogʻlaydi. Bu yondashuv-
larning afzalligi – normalarning bir xilligini 
taʼminlashga intilishidir. Amaliyot esa shuni 
koʻrsatadiki, hatto qonunchilik uygʻunlashgan 
davlatlarda ham hamkorlik darajasi insti-
tutsional imkoniyatlar, texnik resurslar va 
siyosiy irodaga bogʻliq. Demak, milliy qo-

nunchilik normalarini oʻzaro yaqinlashtirish 
va huquqiy unifikatsiya zarur, lekin u yetarli 
shart emas.

Uchinchi guruh (Y. Dandurand, A. Kos-
ta, U. Gilmor) institutsional va moliyaviy 
jihatlarni ilgari suradi. Dandurand huquqiy 
uygʻunlashtirish, institutsional hamkorlik va 
tezkor axborot almashinuvini uchta asosiy 
element sifatida koʻrsatadi. Kosta va Gilmor 
narkotrafikni uyushgan jinoyatchilik va 
noqonuniy moliyaviy oqimlar bilan bogʻlab, 
aktivlarni musodara qilish va pul yuvishga 
qarshi mexanizmlarni muhim deb hisoblaydi. 
Bu yondashuvlarning kuchli tomoni – amaliy 
yoʻnalganligidir. Biroq ular ham raqamli 
transformatsiyani toʻliq hisobga olmaydi: 
kripto-aktivlar anʼanaviy moliyaviy monito-
ring vositalaridan chetda qolmoqda, darknet 
esa tezkor axborot almashinuvi uchun yangi 
toʻsiqlar yaratmoqda.

Toʻrtinchi yoʻnalish (B. Saul) inson hu-
quqlari nuqtayi nazaridan cheklovlarni 
eslatadi. Xavfsizlik choralari inson huquqlari 
standartlariga zid kelmasligi lozim. Bu pozit-
siya muhim, chunki tezkor operatsiyalar va 
ekstraditsiya jarayonlarida huquqbuzarliklar 
xavfi mavjud. Shu bilan birga, mutanosiblik 
prinsipini taʼminlash mexanizmlari hali ye-
tarli darajada ishlab chiqilmagan.

Yuqoridagi yondashuvlarni rad etmagan 
holda ularni toʻldirish lozim, deb hisoblaymiz. 
Shartnomaviy asos, huquqiy uygʻunlashtirish, 
institutsional hamkorlik va inson huquqlari 
muhofazasi zarur. Lekin zamonaviy sharoitda 
ularning hech biri raqamli texnologiyalar 
yuzaga keltirayotgan huquqiy boʻshliqlarni 
yopmaydi. Shuning uchun xalqaro huquqiy 
hamkorlikni faqat shartnomaviy yoki insti-
tutsional institut sifatida emas, balki norma-
tiv-institutsional-amaliy-raqamli elementlarni 
birlashtirgan kompleks funksional institut 
sifatida baholash maqsadga muvofiq. Bu 
yondashuv mavjud konsepsiyalarning kuchli 
tomonlarini saqlab, ularning zaif tomonlarini 
(raqamli muhitga moslashmaslik) bartaraf 
etishga xizmat qiladi.

Shunday qilib, tadqiqot natijalari xalqaro 
huquq nazariyasidagi mavjud yondashuvlarni 
inkor etmaydi, balki ularni raqamli trans-
formatsiya sharoitida yangilash zarurligini 
asoslaydi.

Xulosa
Oʻtkazilgan tadqiqot natijalari giyohvand-

lik vositalarining noqonuniy muomalasiga 
qarshi kurashish sohasida davlatlarning 
xalqaro huquqiy hamkorligi zamonaviy xal-
qaro ommaviy huquqning muhim funksional 
instituti sifatida shakllanganini koʻrsatdi.

Giyohvandlik vositalarining noqonuniy 
muomalasiga qarshi kurashish sohasida 
davlatlarning xalqaro huquqiy hamkorligi 
xalqaro ommaviy huquqning mustaqil funk-
sional instituti sifatida shakllangan. Uning 
huquqiy asosini 1961-, 1971- va 1988-yilgi 
BMT konvensiyalari, ikki va koʻp tomonlama 
shartnomalar hamda xalqaro tashkilotlar 
mexanizmlari tashkil etadi.

1961-, 1971- va 1988-yilgi konvensiyalar 
alohida hujjatlar emas, balki yagona global 
xalqaro huquqiy mexanizmni tashkil etuvchi 
oʻzaro bogʻliq normativ tizimdir. Biroq ular aso-
san anʼanaviy (fizik) muomalaga moʻljallangan.

Zamonaviy narkotrafikning raqamla-
shuvi (darknet, kripto-aktivlar, elektron 
toʻlovlar, elektron dalillar) mavjud xalqaro 
huquqiy mexanizmlarda sezilarli huquqiy 
boʻshliqlarni yuzaga keltirgan. Bu boʻshliqlar 
elektron dalillarni tan olish, kripto-aktivlarni 
kuzatish va virtual muhitda nazorat ostida 
yetkazib berish institutlarining yetarli rivoj-
lanmaganligida namoyon boʻladi.

Mavjud ilmiy yondashuvlar (Boyster, 
Klark, Dandurand, Shelli va boshqalar) aso-
san shartnomaviy, huquqiy uygʻunlashtirish 
yoki institutsional jihatlarga eʼtibor qaratadi. 
Raqamli texnologiyalar sharoitida ularni 
toʻldirish zarur. Xalqaro huquqiy hamkorlik 
faqat shartnomaviy munosabatlar yigʻindisi 
emas, balki huquqiy, institutsional, amaliy va 
raqamli elementlarni yagona tizimda birlash-
tiruvchi kompleks funksional institut sifatida 
rivojlantirilishi lozim.

Xulosa oʻrnida ushbu ilmiy-amaliy takliflar 
ilgari suriladi:

–	 1988-yilgi konvensiyaga qoʻshimcha 
protokol orqali elektron dalillar, kripto-ak-
tivlar va darknet platformalariga oid maxsus 
normalarni kiritish;

–	 UNODC doirasida yagona raqamli ax-
borot almashinuvi va elektron dalillarni tan 
olish platformasini yaratish;

–	 “Nazorat ostida yetkazib berish” insti-
tutini virtual muhitga moslashtirish (virtual 
controlled delivery);

–	 mintaqaviy tashkilotlar (SHHT, Turkiy 
davlatlar tashkiloti) doirasida raqamli krimi-
nalistika boʻyicha qoʻshma ishchi guruhlar 
tuzish;

–	 ekstraditsiya va oʻzaro huquqiy yor-
dam tartiblarini soddalashtirish, elektron 
soʻrovnomalarni tan olish mexanizmlarini 
joriy etish.

Ushbu chora-tadbirlar xalqaro huquqiy 
hamkorlikni zamonaviy transmilliy tahdid-
larga moslashtirish va uning samaradorligini 
oshirishga xizmat qiladi.

